
ҚАШҚАДАРЁ ВИЛОЯТ СУДИ ЖИНОЯТ ИШЛАРИ БЎЙИЧА
СУДЛОВ ҲАЙЪАТИ АПЕЛЛЯЦИЯ ИНСТАНЦИЯСИНИНГ

А Ж Р И М И

2024 йил ноябрь ойининг 25 куни, Қашқадарё вилоят суди жиноят ишлари бўйича судлов ҳайъатининг биносида, апелляция инстанциясининг очиқ суд мажлисида, вилоят судининг жиноят ишлари бўйича судьяси Ш.Бахтиёровнинг раислигида, ҳайъат судьялари М.Очилова ва С.Сувонқуловлардан иборат таркибда, судья катта ёрдамчиси Б.Бахроновнинг котиблигида, тарафлардан: давлат айбловчиси - Қашқадарё вилоят прокуратураси жиноий суд ишларини юритишда прокурор ваколатини таъминлаш бўлими катта прокурори Х.Каримов, судланувчи М.Бобоёров ва унинг ҳимоячиси - адвокат А.Тўрақулов, судланувчи Н.Андаев ва унинг ҳимоячиси - адвокат Ш.Худойбердиевнинг иштирокида, суд ҳукмига нисбатан судланувчи М.Бобоёров ва судланувчи Н.Андаевнинг адвокат Ш.Худойбердиев билан апелляция тартибида берган шикоятларини жиноят иши ҳужжатлари билан биргаликда кўриб чиқиб, қуйидагиларни 

а   н   и   қ   л   а   д   и :

Жиноят ишлари бўйича Косон туман судининг 2024 йил 
25 сентябрдаги ҳукмига асосан,
Андаев Нуриддин Ботирович - 1989 йил 22 ноябрда Қашқадарё вилоятининг Косон туманида туғилган, ўзбек, Ўзбекистон фуқароси, маълумоти ўрта, оилали, судланмаган, Тошкент вилояти Олмалиқ тумани Интер инжинеринг корхонасида леса-монтажчи бўлиб ишлайди, Косон тумани, “Бунёдкор” МФЙда яшайди, муносиб хулқ-атворда бўлиш ҳақидаги тилхат эҳтиёт чораси қўлланилган, айблов далолатномаси нусхасини олган.
Ўзбекистон Республикаси ЖКнинг 109-моддаси 2-қисми билан кеч соат 22:00дан эрталаб соат 6:00га қадар Косон тумани “Бунёдкор” МФЙдаги яшаш уйидан чиқишини чеклаган ҳолда 1 йил озодликни чеклаш жазоси, ЖКнинг 140-моддаси 1-қисми билан иш ҳақининг 20 фоизини давлат даромади ҳисобига ушлаб қолган ҳолда 1 йил ахлоқ тузатиш ишлари жазоси, ЖКнинг 59,61-моддаларига асосан жазоларни енгилини оғири билан қоплаб, узил-кесил кеч соат 22:00дан эрталаб соат 6:00га қадар Косон тумани “Бунёдкор” МФЙдаги яшаш уйидан чиқишини чеклаган ҳолда 1 йил озодликни чеклаш жазоси тайинланган.

Бобоёров Музаффар Давронович - 1987 йил 8 июлда Қашқадарё вилоятининг Косон туманида туғилган, ўзбек, Ўзбекистон фуқароси, маълумоти ўрта-махсус, оилали, 4 нафар фарзанди бор, судланмаган, Тошкент вилояти Олмалиқ тумани Интер инжинеринг корхонасида ишчи бўлиб ишлайди, Косон тумани, “Қўнғиртоғ” МФЙ, А.Темур кўчаси, 15-уйда яшайди, муносиб хулқ-атворда бўлиш ҳақидаги тилхат эҳтиёт чораси қўлланилган, айблов далолатномаси нусхасини олган.
Ўзбекистон Республикаси ЖКнинг 109-моддаси 2-қисми билан иш ҳақининг 20 фоизини давлат даромади ҳисобига ушлаб қолган ҳолда 1 йил ахлоқ тузатиш ишлари жазоси тайинланган.
	Судлов ҳайъати, судланувчи М.Бобоёров суд ҳукмининг ўзига оид қисмидан норози бўлиб, шикоят келтирмаган бўлса-да, бироқ Ўзбекистон Республикаси ЖПКнинг 483-моддаси 1-қисмига асосан суд ҳукмини тўла хажмда текширишни лозим топди.       
Суднинг ҳукмига кўра, Н.Андаев 2024 йил 16 май куни соат 17:00да Косон тумани, “Қўнғиртоғ” МФЙ, А.Темур кўчаси, 15-уйда яшовчи синглиси Рўзиева Зилола Ботир қизининг яшаш уйига бориб, у ерда жиянлари Давронов Абубакр Музаффарович ва Давронов Сиддиқ Музаффаровични мактабдаги дарс машғулотларини ўзлаштирмаётганлигидан жаҳли чиқиб, “сенлар нима сабабдан ўқимайсан”-деган важ келтириб, уларни қўлини мушти билан уриб тан шикасти етказганлигидан куёви Бобоёров Музаффар Давронович хабар топиб, М.Бобоёров унинг олдига келиб “нима сабабдан мени фарзандларимга қўл кўтарасан”-деганида, куёви М.Бобоёровга қараб “сен “фалон” қилгур, энди фарзандларинг ҳақида қайғурадиган бўлдингми”-деб, унинг шаъни ва қадр-қимматини қасддан камситиб, ҳар хил сўзлар билан  ҳақорат қилиб, бир-бири жанжалашиб, жанжал вақтида ёнида бўлган ўткир тиғли ошхона пичоғини М.Бобоёровнинг орқа кўкрак қафаси чап курагига бир маротаба санчиб олиб, унга кўкрак қафаси чап томони соҳасига тешиб ўтмаган санчиб кесилган яраси, бош пешона тепа соҳасида қонталаш, бош тепа соҳаси, бурун устки соҳаси, иккала оёқ кафт болдир буғими соҳаларида шилинмалар кўринишидаги соғлиқнинг қисқа вақт, яъни 6 кундан ортиқ, аммо 21 кундан кўп бўлмаган муддатга ёмонлашувига олиб келган қасддан  енгил шикаст етказган.
Шунингдек, Н.Андаев муқаддам жиноят ишлари бўйича Косон туман судининг 2024 йил 1 мартдаги қарорига асосан Ўзбекистон Республикаси МЖтКнинг 41-моддаси билан МЖтКнинг 33-моддасини қўллаб, базавий ҳисоблаш миқдорининг икки баравари миқдорида 680.000 сўм жарима жазоси тайинланган бўлса-да, бундан ўзига тўғри хулоса чиқармасдан, орадан бир йил ўтмасдан, яъни 2024 йил 16 май куни соат 17:00ларда Косон тумани, “Қўнғиртоғ” МФЙ, А.Темур кўчаси, 15-уйда яшовчи синглиси Рўзиева Зилола Ботир қизининг яшаш уйида куёви Бобоёров Музаффар Давронович билан оғзаки тортишиб қолиб, тортишув вақтида М.Бобоёровга “мен сени “фалон” қиламан”-деб, уни ҳар хил уятли сўзлар билан ҳақорат қилиб, шаъни ва қадр-қимматини қасддан беодоблик билан камситган.
Судланувчи М.Бобоёров 2024 йил 16 май куни соат 17:00да Косон тумани, “Қўнғиртоғ” МФЙ, А.Темур кўчаси, 15-уйдаги яшаш хонадонида қайнакаси Андаев Нуриддин Ботирович унинг фарзандлари Давронов Абубакр Музаффарович ва Давронов Сиддиқ Музаффаровичга қасддан тан жароҳати етказганлигидан хабар топиб, бундан жаҳли чиқиб, қайнакаси Н.Андаевга “сен нима сабабдан мени фарзандларимга қўл кўтарасан”-деб, у билан оғзаки тортишиб қолиб, тортишув натижасида ҳодиса жойида бўлган ёғочдан ясалган река билан Н.Андаевнинг қўл ва бош қисмига бир маротаба уриб, унга чап тирсак буғими орқа соҳасида эзилиб йиртилган яраси, унг кўз пастки қовоғи соҳасида, чап тирсак буғими соҳасида, унг тизза буғими соҳасида қонталашлар, ўнг кўз олмасига қон қуйилиши, чап тирсак ва билак соҳаларида шилинмалар кўринишидаги соғлиқнинг қисқа вақт, яъни 
6 кундан ортиқ, аммо 21 кундан кўп бўлмаган муддатга ёмонлашувига олиб келган қасддан енгил шикаст етказган.
	Судланувчи М.Бобоёров шикоятида, воқеа куни Н.Андаев қўлидаги пичоқ унинг орқа соҳасига тан жароҳати етказгани ва ушбу жароҳати натижасида ўлган бўлиши мумкинлиги, шу сабабли унга нисбатан қилмишига яраша оғирроқ жазо тайинлашни сўраган. 
	Судланувчи Н.Андаев адвокат Ш.Худойбердиев билан берган шикоятида, айбига иқрор ва қилмишидан пушаймонлигини, илгари жиноят содир этмаганини, маҳалладан ижобий тавсифланганини, ҳозирги кунда қарамоғида 1 нафар вояга етмаган фарзанди борлигини инобатга олиб, ЖКнинг 57-моддасини қўллаб, енгиллик беришни сўраган.
Судланувчи Н.Андаев апелляция инстанция судида, шикоятини қувватлаб, М.Бобоёров синглиси З.Рўзиеванинг турмуш ўртоғи экани, синглиси З.Рўзевани кўриш мақсадида яшаш уйига боргани, жияни Давронов Абубакр ва Сиддиқларни дарс машғулотини яхши ўзлаштирмаганлиги учун жаҳли чиқиб “нима сен мактабда ўқимайсан”-деб, уларни ургани, кейин синглиси З.Рўзиева билан гаплашиб ўтирганида олдига куёви М.Бобоёров жаҳл билан келиб “сен нима сабабдан мени фарзандларимни урдинг”-деб айтгани, куёви М.Бобоёров билан бир-бирлари тортишиб, ҳар хил сўзлар билан ҳақорат қилишгани ва уришгани, М.Бобоёров кечирмаганлиги сабабли ярашувга келиша олмагани ҳақида кўрсатув бериб, қилмишидан пушаймонлигини ва оилавий аҳволини инобатга олиб енгиллик беришни сўради. 
	Судланувчи М.Бобоёров апелляция инстанция судида, шикоятини қувватлаши, воқеа куни Н.Андаев фарзандларини урганини эшитиб уйига боргани, шунда Н.Андаевга нега фарзандларини урганини сўраганида, у қўлидаги пичоқ билан унинг елкасини орқасига тан жароҳати етказгани, ўзи ҳам Н.Андаевга нисбатан тан жароҳати етказгани, жанжалдан сўнг Н.Андаев бирон-бир маротаба уйига келиб кечирим сўрамагани, етказилган зарарларни қоплаб бермагани сабабли унга янада оғирроқ жазо тайинлашни, ўзига нисбатан эса енгиллик беришни сўраб кўрсатув берди. 
Судлов ҳайъати, судья С.Сувонқуловнинг маърузасини, судланувчи М.Бобоёров ва унинг ҳимоячиси - адвокат А.Тўрақуловнинг шикоятни қаноатлантириб, судланувчи Н.Андаевга оғирроқ жазо тайинлаш ва ўзига нисбатан енгиллик бериш, судланувчи Н.Андаев ва унинг ҳимоячиси - адвокат Ш.Худойбердиевнинг шикоятни қаноатлантириб, енгиллик бериш, прокурор Х.Каримовнинг ҳукмни ўзгаришсиз, шикоятларни қаноатлантирмасдан қолдириш ҳақидаги музокара сўзларини тинглаб, шикоятларда кўрсатилган важларни жиноят иши билан биргаликда текшириб, қуйидаги тўхтамга келди:
Судланувчи Н.Андаев ва М.Бобоёровнинг суд ҳукмида назарда тутилган жиноятни қасддан содир қилганликдаги айби, ўзларининг айбига иқрорлик билдириб берган кўрсатувидан ташқари, гувоҳ З.Рўзиеванинг кўрсатуви, ариза, ҳодиса жойини кўздан кечириш баённомаси, чизмаси ва фотосуратлар, нарсани олиш ва кўздан кечириш ҳақидаги баённомалар, тиббий маълумотнома, суд-тиббий экспертиза хулосалари ҳамда жиноят ишида тўпланган объектив далиллар билан тўлиқ ўз исботини топган.
Биринчи инстанция суди, иш бўйича исботланиши лозим бўлган барча ҳолатларни текшириб, тўпланган далилларни тегишли тартибда баҳолаб, судланувчи Н.Андаев ва М.Бобоёровнинг содир этган жиноятлари тафсилотларини тўғри аниқлаб, суд ҳукмида назарда тутилган жиноятни қасддан содир қилганликдаги айби тўлиқ исботланган деган асослантирилган хулосага келган ҳамда уларнинг ҳаракатини тўғри квалификация қилган.
Биринчи инстанция суди судланувчи Н.Андаев ва М.Бобоёровнинг шахсини, содир этилган жиноятнинг хусусияти ва ижтимоий хавфлилик даражасини, жазони енгиллаштирувчи ва оғирлаштирувчи ҳолатларни, биринчи марта ижтимоий хавфи катта бўлмаган жиноят содир қилинганини эътиборга олиб, уларни жамиятдан ажратмаган ҳолда ҳам ахлоқан тузатиш ва янги жиноят содир этишини олдини олишга эришиш мумкин деб ҳисоблаб, қонун санкцияси доирасида қилмишларига мувофиқ Н.Андаевга нисбатан озодликни чеклаш жазоси, М.Бобоёровга нисбатан ахлоқ тузатиш ишлари жазоси тайинлаб, қонуний, асосли ва адолатли хулосага келган.
	Бу борада, Ўзбекистон Республикаси Конституциясининг 
20-моддасидаги, давлат органлари томонидан инсонга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши кераклиги, Ўзбекистон Республикаси ЖКнинг 
7,8-моддаларидаги инсонпарварлик ва одиллик принциплари ҳамда 
42-моддасидаги жазо тайинлаш мақсадларига риоя қилинган.
	Иш ҳолатларига кўра, судланувчи Н.Андаев воқеа куни куёви М.Бобоёров билан унинг фарзандларини ургани юзасидан тортишиб қолиб, ёнида бўлган ўткир тиғли ошхона пичоғини М.Бобоёровнинг орқа кўкрак қафаси чап курагига бир маротаба санчиб олиб, тан жароҳати етказган. Шунингдек, М.Бобоёров ҳам Н.Андаевга нисбатан тан тароҳати етказган. 
	Қонун мазмунига кўра, содир қилинган жиноятнинг объекти жабрланувчининг соғлиғи ҳисобланиб, ушбу жиноят оқибати М.Бобоёров ва Н.Андаев бир-бирларининг соғлиғига тажовуз қилишган.
	Судланувчи М.Бобоёров апелляция инстанция судида, судланувчи Н.Андаев ундан кечирим сўрамагани, етказилган зарарларни қоплаб бермагани сабабли унга янада оғирроқ жазо тайинлашни сўраб кўрсатув берди ва қатъий даъвоси борлигини маълум қилди. 
	Ўзбекистон Республикаси ЖКнинг 10-моддасига мувофиқ, қилмишида жиноят таркибининг мавжудлиги аниқланган ҳар бир шахс жавобгарликка тортилиши шарт.
	Шунга кўра, судланувчи Н.Андаевга нисбатан енгилроқ жазо тайинлаш ёки жазосини оғирлаштириш учун асослар мавжуд эмас.
	Бундай ҳолда, судланувчи Н.Андаев ва унинг ҳимоячиси - адвокат Ш.Худойбердиевнинг музокара сўзларидаги, енгилроқ жазо тайинлаш, шунингдек, судланувчи М.Бобоёров ва унинг ҳимоячиси - адвокат А.Тўрақуловнинг шикоятни қаноатлантириб, судланувчи Н.Андаевга оғирроқ жазо тайинлаш ҳақидаги важларини асосли деб бўлмайди.
	Ўзбекистон Республикасининг 2024 йил 8 октябрдаги 972-сонли қонуни билан Ўзбекистон Республикаси ЖКнинг 109-моддасига ўзгартириш ва қўшимчалар киритилиб, ушбу модданинг 1-қисми чиқарилиб, 2-қисми биринчи қисми деб ҳисоблаш белгиланди.
Ўзбекистон Республикаси ЖКнинг 13-моддасига мувофиқ, қилмишнинг жиноийлигини бекор қиладиган, жазони енгиллаштирадиган ёки шахснинг аҳволини бошқача тарзда яхшилайдиган қонун орқага қайтиш кучига эга.
Шу сабабли, судлов ҳайъати суд ҳукмини ўзгартириб, қонунга мувофиқлаштиришни, Н.Андаевнинг ҳаракатини ЖКнинг 109-моддаси 
2-қисмидан ЖКнинг 109-моддаси 1-қисмига қайта квалификация қилишни,  ушбу модда билан санкция доирасида озодликни чеклаш жазоси тайинлашни, ЖКнинг 140-моддаси 1-қисми билан тайинланган жазони ўзгаришсиз қолдиришни, ЖКнинг 59-моддасига асосан тайинланган жазони енгилини оғири билан қоплаб, узил-кесил озодликни чеклаш жазоси тайинлашни; 
судланувчи М.Бобоёровнинг ҳаракатини ЖКнинг 109-моддаси 
2-қисмидан ЖКнинг 109-моддаси 1-қисмига қайта квалификация қилишни, ушбу модда билан санкция доирасида билан ахлоқ тузатиш ишлари жазоси тайинлашни, келтирилган шикоятларни қаноатлантирмасдан қолдиришни  лозим топди.     
Ўзбекистон Республикаси Жиноят-процессуал кодексининг 482, 483, 485, 495, 49726 ва 49731-моддаларига асосан, судлов ҳайъати 

А  Ж  Р  И  М       Қ  И  Л  Д  И:

Жиноят ишлари бўйича Косон туман судининг 2024 йил 
25 сентябрдаги Андаев Нуриддин Ботирович ва Бобоёров Музаффар Давроновичга нисбатан чиқарган ҳукми қонунга мувофиқлаштирилган ҳолда ўзгартирилсин.
Н.Андаевнинг ҳаракати жиноят содир бўлган вақтда амалда бўлган Ўзбекистон Республикаси ЖКнинг 109-моддаси 2-қисмидан ЖКнинг 
109-моддаси 1-қисмига қайта квалификация қилинсин.
Н.Андаевга Ўзбекистон Республикаси ЖКнинг 109-моддаси 1-қисми 
билан кеч соат 22:00дан эрталаб соат 6:00га қадар Косон тумани “Бунёдкор” МФЙдаги яшаш уйидан чиқишини чеклаган ҳолда 1 йил озодликни чеклаш жазоси тайинлансин.
          Н.Андаевга Ўзбекистон Республикаси ЖКнинг 140-моддаси 1-қисми билан тайинланган жазо ўзгаришсиз қолдирилсин.	
          Н.Андаевга Ўзбекистон Республикаси ЖКнинг 59-моддаси тартибида тайинланган жазоларни енгилини оғири билан қоплаб, узил-кесил кеч соат 22:00дан эрталаб соат 6:00га қадар Косон тумани “Бунёдкор” МФЙдаги яшаш уйидан чиқишини чеклаган ҳолда 1 йил озодликни чеклаш жазоси тайинлансин.
М.Бобоёровнинг ҳаракати жиноят содир бўлган вақтда амалда бўлган Ўзбекистон Республикаси ЖКнинг 109-моддаси 2-қисмидан ЖКнинг 
109-моддаси 1-қисмига қайта квалификация қилинсин.
М.Бобоёровга Ўзбекистон Республикаси ЖКнинг 109-моддаси 
1-қисми билан иш ҳақининг 20 фоизини давлат даромади ҳисобига ушлаб қолган ҳолда 1 йил ахлоқ тузатиш ишлари жазоси тайинлансин. 
Суд ҳукмининг қолган қисми ўзгаришсиз қолдирилсин. 
Шикоятлар қаноатлантирилмасдан қолдирилсин.
Суд қарорларидан норози тарафлар ҳукм чиқарган суд орқали Қашқадарё вилоят судининг жиноят ишлари бўйича судлов ҳайъатига тафтиш тартибида шикоят бериши, прокурор протест билдириши мумкин.


Раислик қилувчи, судья:                                              Ш.Бахтиёров  

Ҳайъат судьялари                                   	                М.Очилова 			
			                     	                          С.Сувонқулов 

5

